
Pou Piblikasyon Imedyat: 5 septanm 2012 

GOUVÈNÈ CUOMO SIYEN PWOJÈ-LWA POU PWOTEJE JÈN MOUN NEW YORK YO KONT EFÈ  
NUIZIB SIGARÈT 

 

Jodi a, Gouvènè Andrew M. Cuomo te siyen de (2) pwojè-lwa pou pwoteje timoun ak adolesan New York 
yo kont efè nuizib sigarèt.  
 

Nouvo lwa yo gen ladan mezi pou entèdi moun fimen sou yon distans 100 pye avèk antre oswa sòti 
nenpòt lekòl piblik oswa prive (A.10141-B / S.6854-B), epitou nouvo lwa yo entèdi lavant sigarèt 
elektwonik ba moun ki poko gen laj 18 tan (A.9044-B /S.2926-B).  
 

Gouvènè Cuomo di konsa, “Fimen sigarèt – ak lè yon moun ekspoze nan fimen dezyèm men – se yon 
bagay ki danjere sitou pou timoun nou yo. Nouvo lwa sa yo pral bay jarèt pou pwoteksyon eta nou an 
pou ede jèn moun yo evite akoutimans nan nikotin ak efè nuizib lafimen sigarèt. Mwen di sipòtè toulède 
pwojè-lwa sa yo mèsi pou efò yo pou pwoteje sante jèn moun nou yo.” 
 

Entèdiksyon Fimen Deyò Antre Lekòl yo 
 

Gen anpil ak yon pakèt ka lanmò chak ane nan New York akòz itilizasyon tabak. Anplis fimen an, lè yon 
moun ekspoze nan fimen dezyèm men sa ka lakòz plizyè maladi, epi yo rekonèt li sitou kòm yon kòz 
lanmò timoun ki nan premye ane devlopman fizik yo.  
 

Nouvo lwa a bay plis entèdiksyon sou fimen nan espas lekòl yo pou entèdi moun fimen sou yon distans 
100 pye avèk antre, sòti oswa espas deyò lekòl piblik ak lekòl prive yo. Kay oswa pwopriyete kote moun 
abite ki nan perimèt 100 pye pa ta konsène nan entèdiksyon fimen nouvo lwa a.  
Nouvo lwa sa a ap anvigè imedyatman. 
 

Senatè Gustavo Rivera di konsa, “Mwen vle di Gouvènè Cuomo mèsi poutèt li siyen pwojè-lwa enpòtan 
sa a pou fè li vin yon lwa k ap fè kominote nou yo vin pi an sante lè li bay plis entèdiksyon pou fimen sou 
yon distans 100 pye avèk antre ak sòti lekòl yo. Mwen te travay avèk Manm Asanble Dinowitz pou vote 
lwa sa a yon fason pou jèn moun ki nan Bronx ak toupatou nan eta a kapab jwi yon ane lekòl san 
lafimen. Sa a se premye nan yon seri pwojè-lwa ki dwe siyen an lwa ki te sòti dirèkteman nan Bronx CAN 
Health Initiative Prezidan Minisipalite Diaz Jr. ak mwen te lanse ane pase avèk patnè kominote yo.” 
 

Manm Asanble Jeff Dinowitz di konsa, “Fleyo fimen an se yon pwoblèm sante piblik ki grav pou tout 
Nouyòkè yo, sitou pou timoun nou yo. Nouvo lwa sa a ap asire lafimen danjere rete sou yon distans 
rezonab avèk enstitisyon edikasyon piblik oswa prive, pou bay yon gwo soulajman pou anpil paran ki 

enkyete pou sibstans kansè pwazon k ap fè pitit yo vin malad. Mwen bat bravo pou Gouvènè Cuomo 
poutèt li sipòte mezi sa a, epitou poutèt li siyen li pou fè li vin yon lwa.” 
 

Entèdiksyon Lavant Sigarèt Elektwonik ba Timoun Minè 
 

Lafimen sigarèt bay toksin ak sibstans kansè pou kò a, sa k ap lakòz maladi tankou kansè poumon ak 
anfizèm ki lakòz lanmò malad la souvan. Nikotin se engredyan akoutimans nan sigarèt ki fè li trè difisil 
pou fimè yo sispann fimen, malgre yo konnen efè danjere itilizasyon sigarèt gen sou sante yo.  
 

Pifò Ameriken ki itilize pwodui abaz tabak vin gen akoutimans pou nikotin nan pwodui sa yo anvan yo 
rive nan laj 18 tan. Sigarèt elektwonik (ki rele souvan “e-cigarettes”) se aparèy ki fonksyone avèk batri ki 
pèmèt itilizatè yo inale yon solisyon nikotin likid ki gen vapè alaplas lafimen tabak la.  E-cigarettes kapab 
sèvi kòm yon chemen pou akoutimans nan nikotin pou timoun, pou lakòz yo fimen sigarèt ak itilize lòt 
pwodui abaz tabak. Answit, katouch pou replen e-cigarette, yo vann souvan san anbalaj pwoteksyon, 
gen gwo konsantrasyon nikotin ki kapab lakòz lanmò jèn moun pa aksidan si yo konsome li. Answit, FDA 
bay avètisman pou fè konnen e-cigarettes ka gen engredyan yo konnen ki toksik pou moun oswa ki ka pa 
pwoteje.  
 

Nouvo lwa yo entèdi lavant sigarèt elektwonik ba moun ki gen mwens pase laj 18 tan. Yo te vote pwojè-
lwa a alawonnbadè nan Asanble a ak Sena a, epi nouvo lwa a ap anvigè 1ye janvye 2013. 
 

Senatè Owen Johnson di konsa, “Mwen kontan paske Gouvènè a te siyen pwojè-lwa sa a pou fè li vin 
lwa. Kontrèman ak pwodui ki gen nikotin, e-cigarettes pa sou kontwòl nan moman an, epi poutèt sa, 
timoun yo kapab achte aparèy sa yo legalman pou konsome nikotin, yon sibstans chimik ki bay 
akoutimans. Poutèt sa, mwen te gen lide pou pwojè-lwa sa a gras ak ofisyèl lekòl ki nan Distri mwen an. 
Sa a se yon bon pwojè-lwa k ap anpeche timoun ak adolesan jwenn sibstans ki bay akoutimans, pandan l 
ap pwoteje dwa adilt yo pou pran desizyon reflechi sou si pou yo itilize pwodui sa yo, epitou mwen di 
Gouvènè Cuomo mèsi poutèt li siyen pwojè-lwa a pou fè li vin lwa.” 
 

Manm Asanble Linda B. Rosenthal di konsa, “Mwen kontan paske Gouvènè Cuomo siyen pwojè-lwa 
mwen an pou entèdi lavant sigarèt elektwonik ba timoun minè epi pou kontwole pwodui sa yo menm 
jan ak lòt pwodui abaz tabak ki sou kontwòl nan moman an. Sigarèt elektwonik, oswa e-cigarettes, 
menmsi li pa sou kontwòl kounye a epi li ka danjere pou sante moun, yo fèt nan gou ki la pou atire jèn 
moun, tankou chiklèt ak chokola. E-cigarettes gen nikotin, engredyan ki bay akoutimans yo jwenn nan 
sigarèt ak nan lòt pwodui abaz tabak, k ap fè pase deja yon lòt jenerasyon jèn moun nan abitid k ap  
lakòz lanmò yo. N ap sove lavi yo lè nou pa kite jenerasyon jèn moun eseye premye sigarèt ki bay 
akoutimans lan.” 

